Y Cylch Dŵr
[Cofiwch addasu’r eirfa i siwtio’ch ardal leol. Mae croeso i chi rannu’r gwaith yn wahanol i’r hyn sydd wedi ei osod isod. ]

Adnoddau: Mae Ppt yn cyd-fynd â’r gwasanaeth ond does dim rhaid ei ddefnyddio. 
Sleid 1: Cylch dŵr
· Yn yr ysgol rydyn ni’n gorfod dysgu am ddŵr! Mae’r cylch dŵr yn rhan o’r cwricwlwm – weithiau mewn gwersi Daearyddiaeth, weithiau yn y wers Wyddoniaeth – mae’n un o’r testunau pwysig sy’n cael ei ddysgu dro ar ôl tro.

· S’dim rhaid i ni yng Nghymru boeni am brinder dŵr ar hyn o bryd! Dwedodd y comedian/digrifwr Rhod Gilbert sy’n dod o Gaerfyrddin, “I was eight years old before I knew you could take a Kagool off.”

· Mae dŵr yn bwysig ac mae gwyddonwyr wedi darganfod sut mae’r cylch dŵr yn gweithio.
Sleid 2: Cylch dŵr gyda geirfa
1. Mae dŵr yn ANWEDDU o wyneb y mor
2. Mae anwedd dŵr yn ffurfio cymylau

3. Mae’r cymylau yn cael eu chwythu ar draws y tir

4. Mae’r cymylau’n codi dros y bryniau ac yn oeri

5. Wrth i’r cymylau oeri mae’r ANWEDD dŵr yn CYDDWYSO

6. Mae’r dŵr sydd wedi CYDDWYSO yn DYDDODI fel glaw, cesair/cenllysg neu eira.

7. Mae’r dŵr sy’n disgyn fel glaw ar y bryniau yn llifo i’r nentydd ac i’r afonydd, sy’n llifo’n ôl i’r môr ac mae’r cylch yn cychwyn eto.

· Mae gwyddonwyr yn grêt am roi geiriau hir anodd i esbonio pethau syml iawn.  Anweddu? Cyddwyso? Dyddodi? 
· 760 o flynyddoedd Cyn Crist, sgwennodd dyn o’r enw Amos am y cylch dŵr, gwrandewch ar yr adnod yma o’r Beibl:

Sleid 3: Yr adnod isod
Mae e'n cymryd dŵr o'r môr

ac yn ei arllwys yn gawodydd ar y tir

— yr ARGLWYDD ydy ei enw e! [Amos 5:8]

Mae’n syml, ac yn hawdd i’w ddeall ac yn dweud popeth sydd ei angen i ni wybod go iawn am y cylch dŵr!
· Dydi hi ddim bob amser yn hawdd i ddiolch am law; yn enwedig os dych chi wedi anghofio’ch côt, a does ganddoch chi ddim ymbarél ac mae’ch hoff weithgareddau wedi eu canslo. 
· Ond fe allwn ni ddiolch i Dduw bob amser am y byd naturiol o’n cwmpas ni a’r planhigion a’r anifeiliaid sy’n gwneud ein byd ni yn hardd a chyfoethog. Ac mae’n rhaid i ni gofio bod y Beibl yn gwybod cyfrinachau’r byd ganrifoedd cyn i wyddonwyr roi enwau anodd arnyn nhw!

Gweddïwn weddi’r Arglwydd:  Ein Tad .....

Neu

Gweddïwn: O Dduw, mae popeth yn bosibl i ti. Yn dy law di mae cyfrinachau’r creu, ein byd ni a’r bydysawd. Diolch am y glaw sy’n disgyn yma yng Nghymru, a diolch dy fod ti’n ein bendithio ni gyda tir ffrwythlon a digonedd o fwyd. Helpa ni i ddefnyddio’n egni a’n arian i helpa rhai llai ffodus na ni ar hyd a lled y byd. Amen. 

